
0. AZALA  

Zenbat aldiz egin duzue aldizkaria hartu, azala bi segundoz ikusi eta bestelako garrantzirik eman 

gabe aldizkaria irakurtzen hasi? Zenbat aldiz? Kontuan izan behar dugu, liburu, aldizkari eta abarren 

azalak barruan azalduko denaren laburpentxo bat erakusten duela eta, beraz, ezin diogula garrantzirik 

kendu! 

Zer deritzozue zuek beste azal bat eratzea aldizkaria osoki irakurri ondoren? Animatuko al zarete? 

Bil zaitezte komikia irakurri duzuen guztiok, eta antolatu txapelketa bat, azalik hoberena saritzeko! 

ANIMA ZAITEZTE ETA ONGI PASA!  

1. BIZI LITERATURA 

Ondoren, literaturari emango diogu tarte txiki bat. 0 urtetik 12 urte bitartekoentzako liburu batzuen 

zerrenda ageri zaigu, liburuen irudiekin eta deskribapenekin. Orrialde honetara iristean, estali egingo 

dugu liburuen deskribapena orri zatitxo batzuekin. Ondoren, banan-banan, liburuen izenburuak 

irakurtzen hasiko zarete. Eta liburu bakoitza zeren inguruan idatzita dagoen asmatu beharko duzue, 

erabili irudimena! Amaieran galdetu haurrari liburu hauetakoren bat irakurtzerik nahi duen! 

2. AURKIBIDEA 

Galdetu iezaiozu haurrari: “Jolastu nahi?” 

Aurkibidera iristean, hauxe esango diozu haurrari: “Ekaineko aldizkaria irakurtzeko proba batzuk 

gainditu beharko dituzu!”. Beraz, atal bakoitzaren aurretik zenbait proba prestatu beharko dituzue, 

adibidez: 

• Asmakizun batzuk. 

• Altxorraren jokoa. 

• Dantza bat egitea. 

• … 

3. PIRRITX, PORROTX ETA MARIMOTOTS  

Gure lagunek, oraingoan ere, gertakizun bikaina kontatzen digute. Istorioa luzea izanik, zatika 

irakurtzea proposatzen dizuegu, zer deritzozue? 

• zatia: 6. orrialdera arte izango da. 

• zatia: 7.etik 10.era. 

• 3.zatia: 11. orrialdea. 

Zati bakoitza egun batean kontatzea proposatzen dugu. Zati bakoitza irakurri ondoren, galdera 

batekin hasi eta beste batekin amaituko duzue: 

1. zatia: Zure ustez zer dabil Porrotxen buru horretan, mapa eta soinean jantzita daramana ikusi 

ondoren? Aurkitu ote du Porrotxek bainu bat hartzeko lekurik? 

2. zatia: Irudian erreparatuta, zure ustez, aurkitu al du lakua? Amore emango ote du? 

3. zatia: Porrotxek zenbati galdetu die lakua non ote dagoen? Badakizu, beraz, zergatik agertu zen 

Trebiñu urdinez margotuta? 

Galdera horiekin, haurraren interesa eta ulermena landuko dituzu, irakurtzera zaletzeko osagarri 

garrantzitsuenetakoak! 

4. PUPU ETA LORE 

Jarrai dezagun irakurketarekin gozatzen. Har ezazue orri zuri bat zuen aurrean. Gero, hogei segundo 

dituzue komikiko irudietan erreparatzeko. Ondoren, bi minutu hartuko dituzue komikian zer 

gertatuko den labur adierazteko. Amaitzeko, bakoitzak egin duen laburpena irakurriko duzue, eta 

gero, komikia irakurriko duzue osorik. 

5. EUSKARAREN ETXEA ETALAGUNTXO BERRIA 

Irakur ezazue komikia lasai-lasai. Irakurtzez amaitzean, hona zer proposatzen dizuegun: 

•  Gure lagunak Argantzun herrian aurkitzen dira komikiaren amaieran. Baina zer gertatuko zaie 

Argantzunen? Zure lana izango da galdera horri erantzutea. Horretarako, komikitxo eratzea 

proposatzen dizuegu. Ez duzue egun batean amaitu beharrik. Kontuan izan zuen haurrekin 

tartetxo dibertigarri bat pasatzeko aukera duzuela, hau da, interesgarriago izango dela, 

komikia bi pertsonaren edo gehiagoren artean eratzea.  

• Komikia amaitzean, zuen etxeko, gorde eskolako edo beste nonbaiteko liburuen tartean. 

6. TXOKO TXIKI KUTTUNA 

Bertso txiki hauetan dauden hitz asko ezezagunak egingo zaizkigu, seguruenik. Aurreko irakurketa 

gidetan aipatu izan dugu interesgarria izango litzatekeela hitz bilduma bat sortzea. Hori horrela, zuen 

hitz bilduma sortua baduzue, bertso hauetan ezagutzen ez dituzuen hitz berriak bilduman 

txertatzeko momentua izango da. Hitz bildumarik ez baduzue, berriz, sor ezazue bat.  

7. LAGUN 

Komikia irakurri ondoren, galdetu haurrari: “Gehiago jolastu nahi?”. Orain egingo dugun jolasaren 

helburua zera da: komikiaren kontzeptu orokorrak gogoratu eta ulertzea. Beraz, haurraren gaitasuna 

aintzat izanik, denbora jakin batean, komikian zehar ezkutatuta dauden aztarnak aurkituko ditugu. 

Hala, sor ditzakegun pistak askotarikoak izan daitezke, adibidez: 

• A eta B letraz hasten diren hitzak aurkitzea. 

• Aditzak edo adjektiboak aurkitzea. 

• Esaldi jakin bat aurkitzea. 

• … 

8. MUTURLUZEA 

Jarraian proposatzen dugun jolasa aproposa izango da informazioa modu ludikoan barneratzeko. 

• Lehenik eta behin, puzzle moduko bat egingo dugu orri edo kartulina batekin. Puzzle hori 

muturluze batena izan dadin ahaleginduko gara. Puzzle zati bakoitzaren atzean, atal honetako 

laukitxo horietan ageri zaigun informazioa idatziko dugu, eta gero, zaudeten lekuan puzzle 

zatiak ezkutatuko dituzue han eta hemen.  

• Ondoren. Adierazi haurrari puzzle bat egin behar duzuela, baina puzzlea osatzeko zatiak galdu 

dituzula eta berak aurkitu beharko dituela. Zati hauek aurkitzeko pistak “hotz-hotz/epel-

epel/bero-bero” izango dira. Hotz, puzzle zatietatik urrun bazaude; epel, puzzle zatietatik 

gertu bazabiltza; eta bero, oso gertu bazaude.  

• Aurkitutako puzzle zatiak irakurri egin beharko dira, eta zati guztiak aurkitzean, osa ezazue 

puzzlea. 

• Amaitzeko, galdetu haurrari: “Ezagutzen ahal duzu animalia hau?”.  

9. ARGANTZUN IKASTOLA 

Atal honetan, Argantzun ikastolari buruzko informazioa eskatzen zaigu. Lehenengo orrian, eskolaren 

argazki polita ageri zaigu, bertako ikasleekin; bigarrenean, berriz, ikastolaren inguruko informazioa.  

Informazioa, modu politean eskainirik dugu; beraz, irakurketa jostagarri bat egiteko erabiliko dugu! 

Bion artean irakurriko duzue. Bakoitzak laukitxo bat irakurriko du; laukia amaitzean, bigarrenak 

geziak markatzen duen laukitxora joan eta bertako testua irakurri beharko du. Geziak jarraika jardun 

beharko duzue, beraz! 

Testu hauek ulertzeko zailak suertatuko zaizkio, agian, haurrari; beraz, lauki bakoitza irakurtzean, 

gogoratu haurrari galdetzea testua ulertu duen ala ez, eta, ez badu ulertu, modurik erraz eta 

argienean, saiatu bertan adierazten dena azaltzen. 

10. DONA DONA KATONA 

Atal honetan, bi gauzatxo egin beharko dituzue. 

Alde batetik, proposatu haurrari apirileko irabazlearen izena ageri den ezkerreko lauki berdea 

irakurtzeko. 

Amaitzean, irakur iezaiozu eskuineko laukitxoan jartzen duena, eta proposatu bere leku kuttunaren 

marrazki bat egiteko. Marrazkia egin eta helbidera bidali nahi baduzue, aurrera! Opari polit askoa 

duzue zain! 

11. MARTINBERTSO 

Euskal Herrian, Trebiñok duen egoera ezagutzeko, lehenik eta behin, erakutsi haurrari zein herri 

den, non dagoen… Aurkitu Interneten herriari buruzko irudiak eta informazioa, eta eskain iezaiozu 

berari.  

Bukatzean, proposatu komikia irakurtzeko.  

12. MARIKALANBRE 

Ale honetan Marikalanbreren “sorginkeria” egitea proposatzen dizuegu. Hala ere, egiten hasi 

aurretik, zertan oinarritzen den jakin beharko duzue; horretarako, beharrezkoa izango duzue komikia 

irakurtzea! Aurrera ba! 

Irakurri ostean, beraz, Marikalanbrek bere lagunekin egiten duen proba egitea proposatzen dizuegu. 

Horretarako, bildu beharrezkoa duzuen materiala, eta ea lortzen duzuen ontziak mugitzea! 

Eta Otxatera ibilaldia egitea ondo egongo litzateke! Leku sorgindua dela esaten dute, eta erortzeko 

zorian dauden etxeak ikusiko dituzue. Azken batean, ia desagerturik dagoen herri bat ezagutzeko 

aukera izango duzue! Animatu!  

13. LARGABISTA 

Largabistaren komikia irakurtzeko, bakoitzak pertsonaia bat hartzea proposatzen dizuegu. Hartu 

pertsonaia horiek, eta irakurri komikia zuen artean.  

Komikia irakurtzen bukatzean, ohartuko zarete Trebiño inguruko informazio asko dagoela: Izki 

parke naturala, Ihuda ibaia… Beraz, gure partetik, asteburuan, inguru horiek guztiak ezagutzeko 

irteera egitea proposatzen dizuegu!  

14. ZENBATAK 

Gure lagun zenbatek izanen eta edukiren arteko ezberdintasunak azaltzen dizkigute komikian. Beraz, 

irakur iezaiozu haurrari komikia, eta ondoren, eman bi aditz horien erabilerari buruzko azalpena.  

15. OLIBATXO 

Esan hari komikia irakurtzeko. Ondoren, “o” hizki guztiak koloreztatzeko eskatu. Amaitzean, 

galdetu haurrari ea olio erabiliarekin zer egin behar den. Etxean egiten baduzue, galdetu ea 

normalean zer egiten duzuen.  

Amaitzeko, eskoletan Ekograsek daraman kanpainari begira, esan zein ekimen sortzen hasi diren eta 

galdetu ea ikastetxean horrelako edukiontzirik ikusi duen. 

Ondoren, eskatu eskuinaldean dagoen lauki berdea irakurtzeko, eta oraingoan, “u” bokala borobil 

dezala! 

16. ELEFANTE BAT HEGAN 

Elefantea hegan atalean, saguzarren inguruko testu bat eskaintzen zaizue. Esan haurrari istoriotxo 

polit bat kontatuko diozula eta leku lasai batera joango zaretela berau irakurri eta entzutera. 

Bion artean aukeratu irakurketa lekua, eta goza dezala irakurraldiaz. 

Amaitzean, proposa iezaiozu istorioari buruzko marrazki bat egiteko! Marrazkia egiteko orduan, jar 

iezaiozu musika lasai apur bat. Musikak, zentzumenak pizten laguntzen du askotan; beraz, ireki 

bideak zentzumenak lantzeko!  

17.  MUNDUAK GUZTIONTZAT BEHARKO LUKE 

Ane Pirata eta Patakon Trebiñora joan dira. Trebiñon, bertako biztanleekin topo egin, eta haiek esan 

diete euskaldunak eta arabarrak izan nahi dutela baina askotan zailtasunak dituztela. Zailtasun horien 

inguruan eta beste hainbat gauzaren inguruan hitz egiten digute gure lagunek. 

Zer iruditzen zaizue bion artean irakurtzea komikia? Pertsonaiak banaturik?  

Irakurri ondoren, eskatu haurrari azaltzeko ulertu duela, eta, ulertu ez badu, saiatu zure hitzekin 

azaltzen. 


